
Maʼnaviy barkamol va komil inson tushunchalarini to‘liq anglashdan oldin, avvalo inson, 

shaxs va fuqaro tushunchalarining mazmun-mohiyatini tushunib olish zarur bo‘ladi. 

Inson — juda murakkab, ko‘p qirrali va ko‘p o‘lchamli mavjudot bo‘lib, uning mohiyatini 

tushunish borasida turli nazariyalar va fikrlar ilgari surilgan. Sharq falsafasi tarixida esa inson 

masalasi doimo markaziy mavzulardan biri bo‘lib kelgan. 

Masalan, Forobiy o‘z falsafasida insonni butun borliq taraqqiyotining natijasi sifatida 

tushuntiradi. U insonning yuksak fazilatlari aynan ilm orqali shakllanishini, hayotning mazmuni 

esa baxtli yashash va boshqalarni ham baxtli etishga intilishdan iboratligini ta’kidlaydi. Bu 

maqsadga esa faqat ilm va ma’rifat orqali erishish mumkinligini ko‘rsatadi. Beruniy va Ibn Sino 

insonning boshqa mavjudotlardan ustunligini uning aql-zakovati va tafakkuri orqali asoslashga 

harakat qilganlar. Abu Homid G‘azzoliy esa bu ustunlik insonning qalbida mujassam ekanini 

ta’kidlagan. Ulug‘ mutasavvuf Abduxoliq G‘ijduvoniy esa insonni “kichik olam” deb atagan. 

Hayot gо‘zaldir, — deydilar shoir va mutafakkirlar, lekin hayot inson bilan gо‘zaldir. 

Inson gо‘zalligini belgilovchi asosiy mezon uning maʼnaviyligi, yaʼni axloq va odobi hisoblanadi. 

О‘zbek xalqining “Inson odobi bilan gо‘zal” degan maqolining mohiyatida chuqur falsafiy maʼno 

yotadi. 

Konfutsiy insonni o‘z mohiyatini ma’naviy-axloqiy fazilatlari va kamoloti orqali 

ifodalovchi mavjudot sifatida ta’riflaydi. Unga ko‘ra, insonning insonligi tabiiy ehtiyojlari, his-

tuyg‘ulari va instinktlarini ma’naviyatga bo‘ysundira olishidadir. Ma’naviy mas’uliyat esa faqat 

insonlarga nima qilish va nima qilmaslik kerakligini ko‘rsatadi. Shu nuqtai nazardan, insonning 

ma’naviyati uning faoliyatiga maqsad, yo‘nalish va mazmun beradigan asosiy omil hisoblanadi. 

Bugungi kunda faylasuflar insonni uchta buyuk qudrat – tana, ruhiyat va ma’naviyatning 

uyg‘unlashgan yig‘indisi sifatida tasvirlamoqdalar. Insonning biologik jihatlari ovqatlanish, 

himoya qilish, avlod qoldirish, sharoitga moslashish kabi xususiyatlarni o‘z ichiga olsa, uning 

ijtimoiy jihatlari til, muomala, bilim, ong, mahsulot ishlab chiqarish, taqsimlash, iste’mol qilish, 

boshqarish, o‘zini o‘zi boshqarish, axloq, nutq, tafakkur, qadriyatlar bilan ishlash kabi 

faoliyatlarni o‘z ichiga oladi. Psixik jihatlari esa ruhiy holatlar, hayrat, g‘am-tashvish, iztirob, 

zavq olish, kayfiyat va shunga o‘xshash kechinmalardan iboratdir. 

Inson o‘z hayoti davomida tana va ruhning ehtiyojlarini qondirishga intiladi. Tana 

ehtiyojlarini qondirish hayotning asosiy va muhim sharti bo‘lsa-da, hayotning mazmuni faqat 

moddiy ne’matlardan bahramand bo‘lish, qorin to‘ydirish, zavqlanish yoki boylikka intilish 

bilan cheklanmaydi. Inson ruhi ham o‘ziga xos oziqqa muhtojdir. Bu ehtiyoj insonda 

ma’rifatparvarlik, odamiylik, adolat, rahm-shafqat, diyonat, vijdon, oliy maqsadlar sari intilish 

va vatanparvarlik kabi ma’naviy fazilatlarning rivojlanishiga olib keladi. 

Maʼlumki, tarbiya - inson shaxsi, maʼnaviy qiyofasini shakllantirishga qaratilgan 

tadbirlar tizimidir. Taʼlim esa axloqli, odobli shaxsga hunar о‘rgatish, bilim berishdir. Inson 

shaxsini shakllantirish bilan bogʻliq bо‘lgan tarbiya va taʼlim bir-biri bilan uzviy bogʻlangan 

jarayondir. Abdulla Avloniy taʼlim va tarbiyaning mushtarakligi haqida shunday yozadi: «Dars 

(yaʼni taʼlim) ila tarbiya orasida biroz farq bо‘lsa ham, ikkisi bir-biridan ayrilmaydigan, birining 

vujudi biriga boylangan jon ila tan kabidir. Chunki dars oluvchi - tarbiya oluvchi, amal qiluvchi 

demakdir»[6; 15-16-b.].  

Inson shaxsi shakllanishida tarbiya ustuvor ahamiyatga ega bо‘ladi. Umuman aytganda, 

tarbiya taʼlim berish jarayonining barcha maʼrifiy majmuasini ham vazifasini ham о‘z ichiga 

oladi. Har qanday taʼlim, tarbiya bilan uygʻunlashgandagina yetuk maʼnaviyatga zamin bо‘ladi.  

Yuksak ma’naviyat insonni ruhiy jihatdan tozalaydi va uning iymon-e’tiqodini 

mustahkamlaydi. Faqat yuksak ma’naviyat inson ehtiyojlarini oqilona qondirishga, ijtimoiy 

adolatni ta’minlab, saxiylik va oliyhimmatlikka erishishga yo‘naltiradi. Yuksak ma’naviyatda 

insonning haqiqiy mohiyati aks etadi. 

Shaxs — alohida kishi, ijtimoiy-axloqiy, maʼnaviy mohiyatni о‘zida mujassamlashtirgan 

individ. Kishilar shaxs bо‘lib tugʻilmaydi, balki jamiyatdagina shaxs bо‘lib shakllanadi va 

rivojlanadi. 

Inson taʼlim-tarbiya, mehnat, о‘zaro muloqot jarayonida ijtimoiy tajriba, bilim, turli 

munosabatlar, axloqiy-maʼnaviy meʼyorlar, siyosiy qarashlar taʼsiri ostida faoliyat yuritadi, 

ularni о‘zlashtiradi va shu jarayonda asta-sekin ijtimoiylashib boradi, yaʼni shaxs bо‘lib 

shakllanadi. Natijada insonda irsiy bо‘lmagan yangicha fazilatlar paydo bо‘ladi. U yaratuvchan 

mavjudot sifatida faoliyat kо‘rsata boshlaydi. 

Shaxs tushunchasi inson tushunchasining yuksak shakli va oliy darajasidir. U o‘zida 

insonning mohiyatini va uning mavjudot sifatidagi qadriyatlarini aks ettiradi. 

Insonning olijanob fazilatlari yetuk shaxslar obrazida o‘z ifodasini topadi. Insonga xos 

bo‘lgan barcha xususiyatlar shaxsning faoliyatida, jamiyatdagi o‘rnida, uning moddiy va 

ma’naviy ehtiyojlarini qondirishda hamda belgilangan g‘oyalarni amalga oshirishda aniq 

ko‘rinadi. 

Kishi о‘zining maʼnaviyati ustida ishlashi yoki boshqalarda chiroyli fazilatlarni 

shakllantirishi uchun, eng avvalo tarbiyaviy taʼsir kо‘rsatayotgan insonning asl mohiyati bilan 

tanish bо‘lishi lozim. 

Inson bioijtimoiy maxluqotdir. Boshqacha qilib aytganda, u ham biologik, shu bilan bir 

qatorda ham ijtimoiy mohiyatga ega. 

Uning biologik mohiyatiga, uni boshqa jonzotlardan biologik tur sifatida ajratib turuvchi 

tik yurishi, tanasining о‘lchamlari, bosh, oyoq va qо‘llarining shakl-shamoyili, fikrlay olish 

qobiliyati, nerv sistemasining tuzilishi, qonining issiqlik darajasi va kimyoviy tarkibi hamda 

boshqa bir qator biologik kо‘rsatkichlari kiradi. 

Kishining ijtimoiy mohiyati deganda, ajdodlardan unga meros bо‘lib о‘tgan irsiy 

birliklari (gen)dagi axborotlar bilan uning shaxsiy hayoti davomida orttirgan bilimi, kо‘nikma, 

malaka va maʼnaviyatining murakkab majmui tushuniladi. Qurʼoni karimning Baqara surasida 

insonning boshqa maxluqotlardan ajratib turuvchi sifatlari tо‘gʻrisida quyidagi oyatlar mavjud 

(31-33-oyatlar): “Va U zot Odamga barcha narsalarning ismlarini о‘rgatdi. Sо‘ngra ularni 

farishtalarga rо‘barо‘ qilib dedi: “Agar xalifalikka biz haqdormiz degan sо‘zlaringiz rost bо‘lsa, 

mana bu narsalarning ismlarini menga bildiring!” 

Ular aytdilar: «Ey pok Parvardigor, biz faqat Sen bildirgan narsalarnigina bilamiz, 

Albatta, Sen о‘zing ilm-u hikmat sohibisan“. (Alloh): Ey Odam, bularga u narsalarning ismlarini 

bildir“, dedi“. Bu oyatlardan odamzod boshqa maxluqotlardan о‘zining bilimi bilan ajralib 

turishi, shuning uchun ham, u Tangrining Yerdagi eng ardoqli yaratigʻi ekani yaqqol sezilib 

turibdi. 

Kishining qanchalik bilimi kо‘p va turli-tuman bо‘lsa, uning maʼnaviy dunyosi shunchalik 

boyib, shaxs sifatida har tomonlama yuksalib boradi. Buning uchun u, izlanishda, tinmay bilim 

olish jarayonida bо‘lishi kerak. Bu esa undan, dunyoning mayda neʼmatlari hisoblangan va juda 

kо‘p vaqt hamda mablagʻ talab qiladigan yaxshi yeb-ichish, shohona hayot kechirish, о‘yin-kulgi 

va tо‘y-tomoshalarga bо‘lgan moyilliklarini amalga oshirishni iqtisodiy taʼminlanganligidan 

kelib chiqishlikni talab qiladi. U turli bilimlarni egallab, о‘zining takomili ustida tinmay ishlar 

ekan, pirovard natijada najot topib, buyuk neʼmat hisoblangan barkamollikka erishadi. Shunda 

u Xudoga yaqin bо‘lib, uning nafaqat bu dunyosi, balki, u dunyosi ham obod bо‘ladi. Zero, barcha 

bilimlar manbai Tangri taolodir. “Olim odamlar Allohga yaqin kishilardir“ degan hadisning 

purhikmat maʼnosi ham fikrimizning qanchalar haqiqat ekanligidan dalolat beradi. Muhammad 

paygʻambarimiz(s.a.v.) hadislarida “Mо‘min va mо‘minalar, beshikdan to qabrgacha bilim 

egallashlari shart“ va “Boy bо‘lay desang tijorat qil, faqat u dunyoni о‘ylasang ibodat qil, u 

dunyo-yu bu dunyoning obod bо‘lsin desang bilim egalla“, deyilgan. 

О‘zbekiston taraqqiyotining hozirgi bosqichi jamiyatimiz hayotining barcha jabhalarida 

tub sifat о‘zgarishlarni amalga oshirish bilan bogʻliq ekani inkor qilib bо‘lmaydigan haqiqat. Bu 

ishlarni rо‘yobga chiqarish uchun, fuqarolarimiz, о‘zlarining oldilariga barkamol shaxs 

bо‘lishlikni astoydil maqsad qilib qо‘yishlari, aqliy faolliklarini oshirishlari, bilim darajalarini 

kо‘tarishlari va barkamollikka xalal berayotgan barcha odatlardan voz kechishlari lozim 

bо‘ladi. Ilm sohiblari – olimlar esa, keng aholiga maʼnaviy о‘zligini anglash, kishi maʼnaviyatini 

tarkib topish tartiblari va maʼnaviy takomillashuv bosqichlarini tushuntirib berishlari lozim. Bu 

masala shu kunning eng dolzarb vazifalaridan biriga aylangan. 

Qurʼoni karim “Baqara“ surasining 188-oyatida “Mol-dunyolaringizni oralaringizda 

nohaq-harom yо‘llar bilan yemangiz! Va (gunoh qilayotganingizni) bilib turib, odamlarning 

mollaridan bir qismini harom yо‘l bilan yeyish uchun (mol va pullaringizni pora qilib) 

hokimlarga uzatmang!” deya ogohlantirilgan. 

Qurʼonning boshqa suralarida ham razil ishlar qilmaslikka undovchi kо‘pdan-kо‘p 

oyatlar mavjud. Fikr yurituvchi odamlar uchun bu oyatlarda kо‘p hikmatlar bor. 

Jamiyat va shaxs rivoji uchun faqat foydali bilim, yaʼni (hikmat)lar kerak. Foydali 

bilimlarni egallashdan maqsad, avvalo о‘ziga, sо‘ng yaqin kishilariga va butun jamiyatga naf 

keltirishdir. Kishi muayyan foydali bilimlarni egallab, о‘z hayotida kо‘p marotaba qо‘llashi 

natijasida ular sekin-asta vujudiga, keyin esa, ruhiga singib hayot tarziga, yaʼni axloq va 

odobiga, boshqacha qilib aytganda, maʼnaviyatiga aylanib ketishini yuqorida kо‘rdik. 

Barkamol shaxs deganda, turli-tuman bilimlarni egallagan, bir qator gо‘zal fazilatlarni 

vujudida jo etgan, zamona talabiga javob beruvchi maʼnaviy yuksak inson siymosi tushuniladi. 

Barkamol shaxsga misol keltiradigan bо‘lsak, ularga xalq ichida yuqori obrо‘ga ega bо‘lgan 

о‘qimishli odamlarni, xalqqa nafi tegib, ular uchun sevimli bо‘lib qolgan rahbarlarni, butun umr 

mehnat qilib, shu kunda shariat talablarini tо‘liq bajarib yurgan nuroniy otaxonlarni tushunish 

mumkin. 

Maʼlumki, “komil inson“ tushunchasi Tangri taoloning odamni yaratishdan kо‘zlagan 

maqsadiga tо‘liq javob bera oladigan hamda odamlar doimo orzu qilib kelayotgan ideal shaxsga 

nisbatan ishlatiladi. Bularga, Paygʻambarlarni va birinchi navbatda Muhammad (s.a.v.)ni 

Paygʻambarlarimiz, valiy hamda aziz avliyolarni va shularga yaqinlashib qolgan shaxslarni 

misol qilib olish mumkin. 

Muhtaram Prezidentimizning yoshlar о‘qisin, bizdan kо‘proq olimlar chiqsin, 

О‘zbekistonni dunyoga tanitsin, shon-shuhratini oshirsin degan daʼvatiga javoban, 

farzandlarimizning bilim olishi uchun yaratib berilgan shart-sharoitlarga qaramay, bizdan 

hadsiz kо‘p zо‘r olimlar chiqishi mumkin bо‘lgan bir sharoitda, yoshlarimizning kо‘pchiligi 

jamiyatning, yaʼni “Yuqori Men“ning etagidan tutib, uning anʼana va udumlarini bajarish bilan 

ovora bо‘lib qolmoqdalar. Zigmund Freyd aytganidek, bu jamiyatning, yaʼni ʼ”Yuqori Men“ning 

shaxs rivojiga kо‘rsatgan salbiy taʼsiridir. Yakka shaxslar rivojlanmasa, shubhasizki, butun 

jamiyat ham rivoj topmaydi. Zero jamiyat, alohida olingan shaxslar majmuidan tarkib topgan 

bо‘ladi. 

Ushbu maqolada bildirmoqchi bо‘lgan fikrlarni umumiy maxrajga keltirib, 

xulosalaydigan bо‘lsak, inson degan mavjudot о‘ta murakkab bо‘lib, ham biologik, ham ijtimoiy 

mohiyatlarga ega ekanligini bildik. Shuning uchun uning ilmiy atamasi “bioijtimoiy mavjudot“. 

Kishi dastlab individ bо‘lib, u shaxs bо‘lishga nomzod bо‘lib tugʻiladi xolos. Sо‘ng, о‘ziga berilgan 

tarbiyaga qarab, turli shaxs maqomiga ega bо‘ladi. Maʼlum bо‘lishicha, kishi shaxs bо‘lib 

shakllanishida, unga uch turdagi tabiiy quvvatlar, aql kuchi va hamfikrlar kuchi taʼsir kо‘rsatar 

ekan. Tabiiy quvvat tanada о‘z-о‘zidan shakllansa, aql kuchi taʼlim-tarbiya orqali berilgan bilim 

natijasida paydo bо‘ladi, dо‘stlar va hamfikrlarning birlashgan quvvati esa, ularning muayyan 

kishiga bо‘lgan mehr-muhabbati natijasida shu odamda jamlanadi. 

Eslaydigan bо‘lsak, biologik rivojlanishni taʼminlovchi quvvatlarga – ozuqaga bо‘lgan 

ehtiyojni qondirish uchun vujudda ishlab chiqiladigan quvvat, tashqi muhit va boshqa turdagi 

xavf-xatardan muhofazalanish uchun tanada ishlab chiqiladigan quvvat va nasl qoldirish uchun 

insonda ishlab chiqiladigan quvvat. Aqliy quvvatni oshiruvchi tarbiya omillariga – oila tarbiyasi, 

mahalla-kо‘y, rasmiy taʼlim tizimi orqali beriladigan tarbiya, о‘zini-о‘zi tarbiyalash, ommaviy 

axborot vositalari orqali beriladigan tarbiya va jamoat tashkilotlari orqali beriladigan tarbiya 

degan bо‘laklar kiradi. Shulardan oila, mahalla-kо‘y va о‘zini-о‘zi tarbiyalash erkin xarakterga 

ega bо‘lsa, rasmiy taʼlim-tarbiya, ommaviy axborot vositalari va jamoat tashkilotlari orqali 

kо‘rsatiladigan tarbiya maʼlum bir reja asosida amalga oshirilib, majburiy xarakterga ega. 

Davlat boshqaruv organlarining va taʼlim-tarbiya bilan shugʻullanuvchi barcha turdagi 

mutasaddi kishilarining, shu kundagi asosiy vazifasi, erkin xarakterdagi tarbiya bilan majburiy 

xarakterdagi tarbiya orasidagi tafovutni yо‘qotmoq, yaʼni, ularni baravarlashtirmoqdir. Bu 

degani, erkin xarakterdagi tarbiyani ham rejaga solib, uni davlat va jamiyat nazoratiga olish, 

majburiy tarbiyaga esa erkinlik (demokratik) elementlarini singdirish kerak, Shundagina 

tarbiya taʼsirining umumiy kuchi oshib, jamiyatimiz о‘zini oldiga qо‘ygan maqsadlariga 

erishishi oson bо‘ladi. Vujuddagi uch turdagi quvvatlarni bir tekis rivojlantirish va ularni 

kerakli yо‘nalishda sarflash, faqat odamning pok niyatiga, oldiga qо‘ygan maqsadiga, gʻayrat-

shijoatiga, jasurligiga va shu yо‘nalishda tinmay mehnat qilishligiga bogʻliq. О‘z ezgu maqsadi 

yо‘lida tinmay aqliy va jismoniy mehnat qilgan odam, albatta, kо‘zlagan niyatiga yetadi. 

